
АҲМАД ДОНИШ МЕРОСИДА ФАЛАКИЁТГА ОИД МАЪЛУМОТЛАР  

  (“МАНҒИТЛАР ХОНАДОНИ САЛТАНАТИНИНГ ҚИСҚАЧА ТАРИХИ” 
АСАРИ МИСОЛИДА) 

 
Аннотация: Мақолада Бухоро амирлигининг юқори лавозимларида фаолият 

кўрсатган, сарой маслаҳатчиси ва билимдони бўлган Аҳмад Донишнинг манғит 
амирлари тарихи асарида баён этилган воқеалар баёнининг фалакиёт ҳодисалари 
билан боғланиши, унинг башоратлари, келажак фаразлари таҳлил қилинган. 
Шунингдек, маърифатпарвар аждодимизнинг етук мунажжимлик фаолиятига 
эътибор қаратилган.  

Калит сўзлар: илму нужум (мунажжимлик), илми ҳайъат 
(фалакиётшунослик), ситорашунос, вужудиёт (борлиқ), адамиёт (йўқлик), астрология, 
Шуҳадои ислом қабристони  

  
Ўрта Осиё хонликларида турли дунёвий фанлар, ҳандаса (геометрия), 

арифметика (ҳисоб илми), жуғрофия (табиатшунослик), мушкулот (мантиқ) , 
фалакиёт (астрономия) каби илмлари яхши ривожланган. Биз буни фақат моддий 
маданият, меъморчилик, ҳарбий соҳаларгина эмас, балки маънавий ҳаётда, хусусан, 
тарихнавислик соҳасида кўришимиз мумкин.  

Бухоро амирлигида юқори лавозимларида ишлаган ва турли фанлар 
билимдони ҳисобланган маърифатпарвар Аҳмад Дониш тарихий асарларида кўплаб 
астрономик маълумотлар учрайди. Бу унинг етук мунажжимлардан бири 
бўлганлигини кўрсатади. Аҳмад Дониш илму нужум (юлдузшунослик), геометрия, 
меъморлик, рассомлик, табобат, шеърият ва мусиқа соҳалари билан шуғулланган. 
Моҳир “илми ҳайъат” (фалакиётшунослик) ва “илми нужум” (мунажжимлик) соҳиби 
бўлган. Табиий фанлар йўналишида ўз тадқиқотлари билан замона зиёлиларини 
ҳайратда қолдиргани учун илмий тахаллуси Ҳандасадон (Муҳандис) ва Ситорашунос 
(Мунажжим) ҳам бўлган[1, 20]. Бухорода донишмадлиги сабаб Аҳмад Калла, 
Каллалик Аҳмад номлари билан танилган. Мунажжимликдан пухта билимга эгалиги 
туфайли амир Насрулло назарига тушган.  

Аҳмад Донишнинг “Рисола ёхуд Манғитлар хонадони салтанатининг қисқача 
тарихи” асарида Бухоро тарихи билан боғлиқ воқеалар асторономик ҳодисалар 
билан боғланиб баён этилгани эътиборга молик. Ушбу асар “Кичик тарих”, 
“Сафарнома”, “Бухорои шариф амирларининг таржимаи ҳоли” каби номлар билан 
машҳур бўлган.  Асарнинг муқаддимасида қуйидагилар баён этилган: Аллоҳ бу 
тупроқли замин ҳимояси учун унинг устини кўк чодир (осмон) билан қоплади. 
Ернинг барқарорлиги ва давомийлигини таъминлаш учун, зарур озуқани ташқаридан 
етказишлари учун юлдузлар ҳаракатини тартибга солиб, уларни идора қилувчи 

масъулларни белгилади. Шунингдек, муаррих давом этиб, бу дунё ҳаёт, сув ва адолат 
билан обод бўлиб, ўлим, сувсизлик ва зулм билан вайрон бўлади. Уларнинг бари 
олти юлдузнинг улвий (олий, юқори) олами орқали вужудга келади, дейди.  

Осмон жисмларини тасвирлар экан, улар қандай ҳолат келса фойдалию, 
аксинча зарари эканини кўрсатиб ўтган. Вужудиёт (борлиқ) Қуёш, Зуҳра ва 
Муштарий таъсири натижасида бўлса, адамиёт (йўқлик) Миррих, Зуҳал ва Ой 
таъсири натижасидир. Аторуд уларнинг барчасига тааллуқли бўлган ҳолатда, ўша 
таъсир қайси юлдузнинг хосияти бўлганда, унинг маъдани ҳисобланади. Аторуд тик 
келганда (Ерга) зиён ва нуқсон етади. Бу юлдузлар осмон буржлари даражаларида 
ноқислик ва баракат келтирувчи ҳолатда турса, шунга кўра уларнинг таъсири 
камаяди ёки кўпаяди[2, 10].  

Аллоҳ, таоло яна бу муддатларда юкорида зикр этилган юлдузларнинг Ер 
сайёрасига яқинлашиши, буржлари ва даражаларида айланиши Ер юзидаги 
тараққиёт ва вайронагарчиликларни кўпайтириши ёки камайтиришини ҳам такдир 
этди. Бундан кўзланган асосий максад эса дунёда бир маромдаги бардавом 
ривожланишнинг олдини олиш билан бирга унинг батамом йўк, бўлиб кетишига 
сабаб бўлувчи давомий вайронкорликка хам йўл кўймасликдир[2, 11]. 

Тарихдан маълумки, нужум илми* халқ орасида узоқ йиллар давомида 
шуҳрат топиб, инсонларнинг кўпчилиги у билан машғул бўлган. Шу сабаб 
тақвимларни яхши билишган. “Йигирма-йигирма”, “қирқ-қирқ”, “юз-юз” ва “икки 
юз икки юз” – мунажжимлар атамаси маъносида юлдузларнинг “Зуҳал” даври, 
“Муштарий даври” каби айланиш даври ҳисобланади. Ушбу айланишлар узоқлашиш 
(қочиш-фиророт) ва яқинлашиш (боғланиш-каронот)лар таъсири натижасидир[2, 12].  

Муаррих ҳукмдорларнинг тахтга келиш санасида фалакдаги содир бўлган 
ҳодисаларни баён этади. Мазкур ҳодисанинг хосиятини ҳам шарҳлаб беради. 
Амирларнинг ҳокимиятга келиш вақти нафақат ҳижрий тақвим, балки имли нужум 
тақвими билан ҳам келтирилиши диққатга сазовордир. Амир Ҳайдар (1800-1825)нинг 
тахтга ўтириш воқеаси қуйидагича баён этилади. “Унинг подшолик тахтига ўтириши 
1215/1800 йил якшанба, ражаб ойининг 14 да, қуёш чиққандан уч соат кейин бўлиб, 
юлдуз ва сайёраларнинг жойлашиши шундай эдики, мунажжимлар башоратига кўра 
унинг даврида кўшин орасида нотинчлик ва амирлар билан подшонинг ўртасида эса 
келишмовчилик содир бўлади”.  

 Дониш осмон жисмлари ҳаракати, сайёраларнинг жойлашуви кўра 
олдинни башорат қила оладиган мунажжим сифатида танилган. У айтган 
башоратлар ўз исботини топган. Қуйидаги башоратни шундай таъкидланади: “Мен 
уч марта астрология қоидаларига мувофиқ бу вилоятлар (Бухорода -З.Т.)да нималар 
содир бўлишини имтиҳон қилдим. Уч марта ҳам Меркурий таъсирида Марс 
Сатурнга қарама-қарши жойлашган эди. Астрология қоидаларига мувофиқ бундай 
жойлашув айниқса, амирлар ва мулкдорлар ҳукмронлиги учун буюк мусибат 
аломатидир. Келажакда тирик қолганлар, хусусан, амирлар, мулкдорлар томонидан 
зўрлик билан хазинага йиғилган бойлик кофирлар ва гуноҳкорлар мулкига 
айланишига шоҳид бўладилар. Ҳукмдорлар, охир-оқибат, ўз бошларини дорда 
қолдирадилар, амирлар ва юқори мансабдорлар эса хор-зор бўладилар[2, 139]. 
Ҳақиқатан ҳам 1920 йил сентябр ойида Бухоро амирлиги қизил армия томонидан 
тугатилади. Асрлар давомида амирлар томонидан йиғилган давлат хазинаси Бухоро 
халқига хизмат қилиш ўрнига мустамлакачилар томонидан ташиб кетилади. 
Бухоронинг сўнгги амири Саййид Олимхон (1910-1920) пойтахтдан чиқиб кетишга 
мажбур бўлади. Ўз давлати чегарасидан чиқиб Афғонистонда паноҳ топади ва у ерда 
20 йилдан ортиқ вақт давомида истиқомат қилади[1, 29]. 63 ёшида ватани Бухорои 

                                                           
* Осмон жисмлари ва уларнинг ҳаракатини ўранувчи фан. 

шарифни қумсаб, кўзи ожиз бўлиб, фақирликда вафот этади. Сўнгги манғит амири 
Олимхон Кобулдаги Шаҳидони ислом (Шуҳадои ислом) – Ислом шаҳидлари 
қабристонида дафн этилади.  

Шунингдек, Аҳмад Дониш асарда қуйдаги башоратларни ҳам илгари суради: 
юлдузларнинг жойлашишига қараганда, Мовароуннахрда хокимият бу тоифа кўлида 
қолмайди. Ажойиб ўзгаришлар, буюк тўкнашувлар содир бўлади. Марснинг 
Сатурнга қарама-қарши туриши, Юпитернинг Меркурийга яқинлашиши бу ислом 
халқларининг диний эътикодларини сустлашувидан дарак беради. Дунёнинг хамма 
мамлакатларида сохтакорлик ва ишончсизлик ва ёлғонни кучайтиради[2, 139].   

Умуман олганда Аҳмад Донишнинг фалакиёт илми борасидаги изланишлари 
асосида берган маълумотлари унинг амирликда моҳир астроном бўлганидан далолат 
беради. Асарларида зикр қилинган астрономик ҳодисалар ва уларниг фалсафий 
мушоҳадаси нафақат тарихчилар, балки файласуфлар, физиклар, астрономлар учун 
ҳам қийматли ҳисобланади.  

